
KAMBAG‘ALLIKNI 
QISQARTIRISH – 

MAMLAKATDA BARQAROR 
IJTIMOIY-IQTISODIY O‘SISHNI 
TA’MINLASH OMILI SIFATIDA

Tashbaeva Saodatxon Alisherovna
Ichki ishlar vazirligi Farg‘ona akademik litseyi

Huquqiy va ijtimoiy-gumanitar fanlar kafedrasi, tarix fani bosh o‘qituvchisi

Annotatsiya: Mazkur maqolada kambag‘allik tushunchasining iqtisodiy mazmuni, uni keltirib chiqaruvchi omillar hamda 
uni qisqartirishning asosiy yo‘nalishlari tahlil qilingan. Tadqiqotda iqtisodiy o‘sish sur’atlari, ta’lim darajasi, bandlik siyosati, 
tadbirkorlikni rivojlantirish va ijtimoiy himoya tizimi orqali kambag‘allikni kamaytirish mexanizmlari o‘rganilgan. Metodologik 
yondashuv sifatida statistik tahlil va ijtimoiy-iqtisodiy indikatorlar tahlilidan foydalanilgan. Natijalar kambag‘allikni 
kamaytirishda tizimli va kompleks iqtisodiy yondashuvlarning ustuvorligini ko‘rsatdi. Xulosa sifatida davlat siyosatining 
faol roli va moliyaviy xizmatlar, daromadlarni oshirish mexanizmlari asosida ijtimoiy barqarorlikni ta’minlash zarurligi 
ta’kidlanadi.

Kalit soʻzlar: kambag‘allik, iqtisodiy o‘sish, bandlik, ta’lim, ijtimoiy himoya, tadbirkorlik, daromad, moliyaviy xizmatlar, 
davlat siyosati.
Abstract: This article examines the economic nature of poverty, the main factors leading to its emergence, and the key 
directions for its reduction. The study analyzes how economic growth, educational attainment, employment policies, 
entrepreneurial support, and social protection mechanisms can contribute to poverty alleviation. Statistical methods and 
socio-economic indicators were used as the methodological framework. The results demonstrate that a systemic and 
comprehensive economic approach is essential for reducing poverty. The article concludes by emphasizing the active 
role of public policy and the need to strengthen financial services and income-enhancing mechanisms to ensure social 
stability.

Key words: poverty, economic growth, employment, education, social protection, entrepreneurship, income, financial 
services, public policy.
Аннотация: В статье рассматривается экономическая природа бедности, основные причины её возникновения 
и ключевые направления по её сокращению. В исследовании анализируются влияние экономического роста, 
уровня образования, политики занятости, поддержки предпринимательства и системы социальной защиты на 
снижение уровня бедности. В качестве методологической основы использован статистический анализ и оценка 
социально-экономических индикаторов. Результаты показали эффективность системного и комплексного подхода 
к преодолению бедности. В заключении подчеркивается значимость государственной политики и необходимости 
усиления финансовых инструментов и механизмов увеличения доходов населения.

Ключевые слова: бедность, экономический рост, занятость, образование, социальная защита, предпринимательство, 
доход, финансовые услуги, государственная политика.

K I R I S H
Kambag‘allikni qisqartirish har qanday mamlakatda barqaror ijtimoiy-iqtisodiy o‘sishni ta’minlashning 

muhim omillaridan biri sanaladi. Ushbu jarayon nafaqat iqtisodiy resurslarning adolatli taqsimlanishini, balki 
aholining turmush darajasi va farovonligini oshirishga xizmat qiluvchi kompleks chora-tadbirlar tizimini o‘z 
ichiga oladi. Iqtisodiy mazmun bu yerda hal qiluvchi ahamiyatga ega bo‘lib, u orqali o‘sish sur’atlari, ish bilan 
bandlik, daromadlar taqsimoti va ijtimoiy himoya tizimining samaradorligi baholanadi.

Mazkur yo‘nalishdagi davlat siyosatining dolzarbligi O‘zbekiston Respublikasi Prezidentining 2024-yil 
23-sentabrdagi “Kambag‘allikni qisqartirish va aholi turmush farovonligini oshirish borasidagi chora-tadbirlarni 
yangi bosqichga olib chiqish to‘g‘risida”gi PF-143-sonli1 Farmonida alohida qayd etilgan. Unda quyidagi ustuvor 
yo‘nalishlar belgilanadi: aholining yuqori daromadli barqaror ish o‘rinlari bilan ta’minlanishi; yoshlar uchun 
innovatsion va raqamli texnologiyalarga asoslangan ta’lim va kasb-hunar o‘rganish imkoniyatlarini kengaytirish; 
tibbiy va ijtimoiy xizmatlar bilan to‘liq qamrovni ta’minlash; shuningdek, mahalliy infratuzilmani rivojlantirish.

Ushbu maqsadlarda 2025-yilda kamida 1 million fuqaroni kambag‘allikdan chiqarish vazifasi davlat 
siyosatining ustuvor yo‘nalishlaridan biri sifatida belgilangan. Bu esa bevosita iqtisodiy o‘sishning inklyuziv 
xarakterga ega bo‘lishi, ya’ni barcha ijtimoiy qatlamlar manfaatini qamrab olishi zarurligini ko‘rsatadi. Shunday 
qilib, kambag‘allikni tizimli tarzda qisqartirish bo‘yicha ilmiy asoslangan yondashuvlarni ishlab chiqish bugungi 
kunda dolzarb masala hisoblanadi.

M A V Z U G A  O I D  A D A B I Y O T L A R  S H A R H I
Bugun O‘zbekistonlik olimlardan Ahmedov T.M., Sanaqulova B.R., Hamidov B., Xasanov R.R. va 

Mustafoqulov Sh.I. o‘z ilmiy ishlarida kambag‘allik muammosi yechimlariga qaratilgan. Kambag‘allik muammosini 
xorij olimlari ham o‘rgangan. Jumladan, Mark Milstein, Esuna Dugarova, nemis olimi Robert Lepenies, Emmit 
Jolly, Challes Booth hamda Mustaqil Davlatlar Hamdo‘stligi (MDH) mamlakatlari olimlaridan M.V. Beloshapkina, 
T.Y. Ignatok, T.Y. Nazarova, Y.L. Rjanitsina, Y.Y. Rumyantseva, T.N. Savina va N.Y. Tixonovlarning ilmiy ishlari 
kambag‘allik tushunchasi, uning turlari, kelib chiqish sabablari, aniqlash uslublari va qisqartirish yo‘llarini tadqiq 
etishga bag‘ishlangan.

T A D Q I Q O T  M E T O D O L O G I YA S I 
Ushbu tadqiqotda kambag‘allikni qisqartirishga oid ma’lumotlar rasmiy statistik hisobotlar, xalqaro 

tashkilotlar (Jahon banki, UNDP) hamda O‘zbekiston Respublikasi Davlat statistika qo‘mitasining ochiq 
manbalaridan olindi. Olingan ma’lumotlar komparativ va trend tahlil usullari orqali, hududiy va yillik ko‘rsatkichlar 
asosida o‘rganildi.

T A H L I L  V A  N A T I J A L A R
Hozirda kambag‘allik butun dunyoda nafaqat iqtisodiy, balki chuqur ijtimoiy va madaniy muammo 

hisoblanadi. Jamiyatda daromadlarning yuqori tabaqalanishi sababli salbiy oqibatlar yuzaga kelmoqda, bu 
esa kelajakda qaytarib bo‘lmaydigan holatlarga olib kelishi mumkin. Qashshoqlik hozirgi davrning eng jiddiy 
muammolaridan biri bo‘lib, mamlakatlarning muvaffaqiyatli iqtisodiy rivojlanishiga to‘sqinlik qiladi, aholining turli 
tovarlarni iste’mol qilish imkoniyatlarini cheklaydi. Qashshoqlikka barham berish esa hanuzgacha asosiy global 
muammo bo‘lib qolmoqda.

O‘zbekiston Respublikasida 2021-yilda aholi jon boshiga umumiy daromadlar hajmining 15 421,7 ming 
so‘mga yetishi bir nechta iqtisodiy, ijtimoiy va siyosiy omillar bilan bog‘liq. 2021-yilda O‘zbekiston iqtisodiyoti 
pandemiyadan so‘ng tiklana boshladi. Iqtisodiyotning asosiy tarmoqlari – qishloq xo‘jaligi, sanoat va xizmatlar 
sohasida o‘sish kuzatildi. Bu esa aholi daromadlariga bevosita ta’sir ko‘rsatdi.

2024-yilda aholi jon boshiga umumiy daromadlar hajmining 24 111,9 ming so‘mga yetganining asosiy 
sabablari quyidagilardir: ish haqlarining o‘sishi va bandlik darajasining oshishi, tadbirkorlik faoliyatining 
kengayishi, ijtimoiy yordam va subsidiyalarning ko‘payishi, iqtisodiy o‘sish va investitsiyalarning jalb qilinishi. 
Ushbu omillar aholi jon boshiga umumiy daromadlar hajmining 24 111,9 ming so‘mga yetishiga sabab bo‘ldi.

2021-yilda O‘zbekiston Respublikasida aholi umumiy daromadlari tarkibida birlamchi daromadlarning 
ulushi 74,7 foizga yetgani bir nechta asosiy omillar bilan izohlanadi: tadbirkorlikdan tushadigan daromadlarning 
o‘sishi, mehnat migratsiyasi va valyuta tushumlari, iqtisodiy faol sektorlarning tiklanishi.

2024-yilda esa bu ko‘rsatkich 74,0 foizga tushgan. Bu o‘zgarish quyidagi omillar bilan izohlanadi: ijtimoiy 
transfertlarning oshishi, qishloq xo‘jaligi va bog‘dorchilikdan olinadigan daromadlarning o‘sishi, tadbirkorlik 
faoliyatidan olinadigan daromadlarning ko‘payishi. Ushbu omillar natijasida 2024-yilda aholi umumiy daromadlari 
tarkibida birlamchi daromadlar ulushi 74,0 foizga qisqardi.

O‘zbekiston Respublikasida 2021-yili aholi jon boshiga real umumiy daromadlar hajmi 13 914,7 ming 
so‘mni tashkil etgani bir nechta omillar bilan bog‘liq: inflyatsiya ta’siri, pandemiyadan keyingi iqtisodiy tiklanish, 
ijtimoiy yordam va subsidiya dasturlarining yetarlicha keng emasligi.

1	 O‘zbekiston Respublikasi Prezidentining 2024-yil 23-sentabrdagi “Kambag‘allikni qisqartirish va aholi turmush farovonligini oshirish 
borasidagi chora-tadbirlarni yangi bosqichga olib chiqish to‘g‘risida”gi PF-143-sonli Farmonida: https://www.lex.uz/uz/docs/-7109857 

2024-yilda esa aholi jon boshiga real umumiy daromadlar hajmining 21 991,9 ming so‘mga yetishi quyidagi 
asosiy omillar bilan bog‘liq: nominal daromadlarning sezilarli o‘sishi, mehnat faoliyatidan olingan daromadlarning 
o‘sishi, iqtisodiy barqarorlik va investitsiyalarning jalb qilinishi.

2021-yilda aholi real umumiy daromadlarining umumiy hajmi 485 834,8 mlrd so‘mni tashkil etgani 
quyidagi asosiy iqtisodiy va ijtimoiy omillar bilan izohlanadi: 2020-yildagi COVID-19 pandemiyasi iqtisodiy 
faollikni susaytirdi, biroq 2021-yilda iqtisodiyot asta-sekin tiklana boshladi. Nominal daromadlar – ish haqlari, 
tadbirkorlik daromadlari va boshqa birlamchi daromadlar o‘sdi. Ijtimoiy yordam dasturlari esa bosqichma-
bosqich kengaytirildi.

2024-yilda esa aholi real umumiy daromadlari hajmi 817 470,3 mlrd so‘mga yetdi. Bu ko‘rsatkich bir qator 
iqtisodiy, ijtimoiy va institutsional omillar bilan izohlanadi: makroiqtisodiy barqarorlik, mehnat migratsiyasi va 
valyuta tushumlari, ijtimoiy yordam va transfertlarning ko‘payishi, tadbirkorlik faoliyatining kengayishi, ish haqi 
va mehnat daromadlarining ortishi (1-jadval)

1-jadval. Aholi jon boshiga umumiy daromadlar hajmi.

Ko‘rsatkichlar O‘lchov 
birligi 2021 2022 2023 2024

Aholi jon boshiga umumiy 
daromadlar hajmi ming so‘m 15421,7 18373,9 20764,5 24111,9

Aholi umumiy daromadlar 
tarkibida birlamchi 
daromadlarning ulushi

foiz 74,7 71,1 72,9 74,0

Aholi jon boshiga real 
umumiy daromadlar hajmi ming so‘m 13914,7 16487,7 18881,9 21991,9

Aholi real umumiy 
daromadlar hajmi mlrd.so‘m 485834,8 587754,2 687536,8 817470,3

Mamlakatda kambag‘allikni qisqartirish uchun iqtisodiy o‘sish orqali daromadlarni oshirish muhim 
ahamiyatga ega. Yangi ish o‘rinlarining yaratilishi aholining real daromadlarini oshiradi va kambag‘allik darajasini 
pasaytiradi. Ichki va tashqi investitsiyalar yangi sanoat tarmoqlarini rivojlantirish, infratuzilmani yaxshilash 
hamda mahalliy aholini ish bilan ta’minlash imkonini beradi.

Kichik biznes va tadbirkorlikni rivojlantirish, ayniqsa yoshlar va ijtimoiy jihatdan zaif qatlamlar uchun biznes 
boshlash imkoniyatlarini yaratish ularning iqtisodiy mustaqilligini ta’minlaydi. Yaxshi ishlovchi mehnat bozori, 
adolatli ish haqi tizimi va bandlik siyosati orqali aholining iqtisodiy faolligi oshadi.

Adolatli soliq tizimi va samarali davlat xarajatlari kambag‘allikka qarshi kurashda iqtisodiy asos bo‘lib xizmat 
qiladi (masalan, ijtimoiy yordam dasturlari). Bank xizmatlari, mikrokreditlar va boshqa moliyaviy vositalar orqali 
kambag‘allar o‘z biznesini boshlashi yoki daromadlarini oshirishi mumkin. Inflyatsiyani nazorat qilish va asosiy 
iste’mol tovarlari narxlarini barqaror saqlash orqali aholining xarid qobiliyati ta’minlanadi.

Kambag‘allar uchun ta’lim olish imkoniyatlarining kengaytirilishi ularning hayotini yaxshilashga xizmat 
qiluvchi yangi ish imkoniyatlarini topishlariga yordam beradi. Ta’lim darajasi oshgan sari, fuqarolarning ishga 
joylashish va yuqori maoshli ishlarni egallash imkoniyatlari ortadi. Kambag‘allikni qisqartirish uchun iqtisodiy 
rivojlanish va yangi ish o‘rinlarini yaratish muhim ahamiyatga ega. Ishsizlikni kamaytirish hamda yangi sohalarda 
ish o‘rinlari yaratish fuqarolarning moliyaviy holatini yaxshilash imkonini beradi.

Sog‘liqni saqlash tizimining rivojlanishi aholining salomatligini mustahkamlash, kasalliklarning oldini olish 
va ijtimoiy himoya darajasini oshirish orqali kambag‘allikni kamaytirishga xizmat qiladi. Tibbiy xizmatlardan 
foydalanish imkoniyatining mavjudligi kambag‘allarni ijtimoiy tizim doirasida saqlab turadi.

Kambag‘allikni qisqartirishda mikrokreditlar va kichik biznesni rivojlantirish imkoniyatlarini yaratish 
ahamiyatlidir. Bu aholi, ayniqsa yoshlar va zaif ijtimoiy qatlamlar vakillarining o‘z ish faoliyatini boshlashiga 
va iqtisodiy mustaqillikka erishishiga turtki bo‘ladi. Shu bilan birga, ijtimoiy himoya dasturlarining samarali 
joriy etilishi orqali eng kam daromadli oilalar, nogironlar, pensionerlar va boshqa ijtimoiy zaif guruhlar qo‘llab-
quvvatlanadi.

Kambag‘allikni qisqartirishda hukumatning to‘g‘ri siyosati va barqaror boshqaruvi muhim rol o‘ynaydi. 
Korrupsiya va ijtimoiy beqarorlik kambag‘allikni kuchaytiradi. Shu bois, samarali, adolatli va shaffof siyosat 
yuritilishi zarur. Qishloq xo‘jaligini rivojlantirish, ayniqsa, qishloq hududlarida istiqomat qiluvchi aholi uchun 
yangi imkoniyatlar yaratadi. Transport va kommunikatsiya infratuzilmasining yaxshilanishi iqtisodiy faollikni 
oshiradi.

Ta’limga kirish imkoniyatlarining cheklanganligi, ayniqsa kambag‘al oilalarda yashovchi bolalar uchun, 
uzoq muddatli kambag‘allikning davom etishiga olib kelishi mumkin. Past ta’lim darajasi yuqori malakali ishlarni 

egallash imkoniyatini pasaytiradi va kambag‘allikni chuqurlashtiradi. Ish o‘rinlarining yetishmasligi va yuqori 
bandlik darajasini ta’minlashdagi muammolar fuqarolarning o‘z hayotini yaxshilashiga to‘siq bo‘ladi. Uzoq 
davom etadigan ishsizlik kambag‘allikka olib kelishi mumkin.

Sog‘liqni saqlash xizmatlariga kirish imkoniyatining yetarli emasligi yoki sifatsiz tibbiy xizmatlardan 
foydalanish kambag‘allikni yanada kuchaytiradi. Kasalliklar va jarohatlar odamlarning ishga joylashish 
imkoniyatlarini cheklaydi, sog‘liqni saqlashga sarflanadigan xarajatlar esa ularning moliyaviy ahvolini 
yomonlashtiradi.

Ijtimoiy tengsizlik – resurslar va imkoniyatlar taqsimotidagi nomutanosiblik – kambag‘allikning keng 
tarqalishiga olib keladi. Ijtimoiy-iqtisodiy tizimdagi adolatsizlik kambag‘allikni kuchaytiruvchi omil sifatida 
maydonga chiqadi. Rivojlanmagan yoki zaif iqtisodiy tizimlar, ayniqsa yuqori malaka va innovatsiyani talab 
qiluvchi sohalarning yetarli emasligi sababli kambag‘allikni yanada kuchaytiradi.

Kambag‘allik qishloq hududlarida kengroq tarqalgan bo‘lib, qishloq xo‘jaligiga, infratuzilmaga va tabiiy 
resurslarga kirish imkoniyatlarining cheklanganligi tufayli aholi iqtisodiy jihatdan zaiflashadi. Resurslarga kirish 
imkoniyatlarining yo‘qolishi kambag‘allik darajasining ortishiga olib keladi. Korrupsiya tizimi esa kambag‘allarning 
imkoniyatlarini yanada cheklaydi, chunki davlat mablag‘lari va resurslari adolatsiz taqsimlanadi. Bu esa 
kambag‘allikni chuqurlashtirib, ijtimoiy taraqqiyotga to‘sqinlik qiladi (2-jadval).

2-jadval. Kambag‘allikni qisqartirish va kambag‘allikga sabab bo‘ladigan omillar.
Kambag‘allikni qisqartirishga sabab bo‘ladigan omillar Kambag‘allikga sabab bo‘ladigan omillar

Ta’lim va malaka oshirish Ta’limning etishmasligi
Ish o‘rinlari yaratish Ishsizlik
Sog‘liqni saqlash tizimi Sog’liqni saqlash tizimining zaifligi
Mikro kreditlar va kichik biznesni qo‘llab-quvvatlash Ijtimoiy tengsizlik va adolatsizlik
Ijtimoiy himoya dasturlari Kam rivojlangan iqtisodiyot
Yaxshi boshqaruv va siyosiy barqarorlik Qishloq xo’jaligi va resurslar taqsimotidagi muammolar
Qishloq xo‘jaligi va infratuzilma rivojlanishi Korrupsiya

X U L O S A  V A  T A K L I F L A R
Xulosa o‘rnida aytish mumkinki, kambag‘allikni qisqartirish har bir davlatning ustuvor vazifalaridan biridir. 

Bu jarayon faqat moddiy yordam ko‘rsatish bilangina emas, balki chuqur iqtisodiy islohotlar, ta’lim imkoniyatlarini 
kengaytirish, bandlik siyosatini samarali yuritish, sog‘liqni saqlash tizimini rivojlantirish, tadbirkorlikni qo‘llab-
quvvatlash va adolatli ijtimoiy siyosatni amalga oshirish orqali yuzaga chiqadi. Iqtisodiy o‘sish bilan birga 
aholining turmush darajasini oshirishga yo‘naltirilgan kompleks chora-tadbirlar kambag‘allikni kamaytirishda 
hal qiluvchi ahamiyatga ega. Shu bois, samarali iqtisodiy siyosat va ijtimoiy adolat tamoyillariga tayangan holda 
kambag‘allikka qarshi tizimli kurash olib borish zarurdir.

